
 

06.11.25 UKA2025/50 

 

1 

____________ 

UKA2025/50 

J.nr.: 01.33.03-00205 

J.nr.: 01.25.01/25EM-LABU-00050 

 

Pinerluttup aallaavigineqarneranut taarsiullugu siunissami pinerluutigisap 

aallaavigineqartalernissaa pillugu Kalaallit Nunaanni pinerluttulerinermik inatsisip 

allanngortinneqarnissaa siunertaralugu Naalakkersuisut Naalagaaffeqatigiinni 

oqartussaasunut atassuteqarnissamut peqquneqarnissaannik Inatsisartut 

aalajangiiffigisassaattut siunnersuut 

Inatsisartunut ilaasortamit Bo Martinsenimit, Demokraatit, saqqummiunneqartoq 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Aqqalu C. Jerimiassen, Atassut, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Pipaluk Olsen, Demokraatit  

Inatsisartunut ilaasortaq Iddimanngiiu Jensen Bianco, Inuit Ataqatigiit 

Inatsisartunut ilaasortaq Anders Olsen, Siumut 

 

 

 

UKA2025-mi ulloq 9. oktober 2025-mi siullermeerinninnerup kingorna ataatsimiititaliap 

siunnersuut misissorpaa. 

Siunnersuutip imarisaa siunertaalu 

Aalajangiiffigisassatut siunnersuut una akuerineqassappat pinerluttulerinermi inatsisip 

allanngortinneqarnissaa siunertaralugu Naalakkersuisut naalagaaffimmi oqartussanut 

saaffiginneqqullugit peqquneqassapput, taamaalilluni Kalaallit Nunaanni pinerluttup 

aallaavigineqarneranut taarsiullugu siunissami pinerluutigisap aallaavigineqartalissalluni.  

 

 

Siunnersuutip Inatsisartunit siullermeerneqarnera 

Siunnersuutip siullermeerneqarnerani siunnersuut ilaannit tapersersorneqarlunilu allanit 

tapersersorneqanngilaq, soorluttaaq annertuumik oqallisigineqartoq.  

 

Pineqaatissiissutissap aalajangersarneqarnerani pinerluutip pinerluttullu maanna 

naligiissinneqarnerat Naalakkersuisut oqallinnermi erseqqissaatigaat. Kiisalu 

eqqartuussiveqarfitsinnik tamarmiusumik maanna nutarterineq Naalakkersuisunit aamma 

erseqqissaatigineqarpoq.  

 

Tamanna tunngavigalugu Naalakkersuisut imaattumik allannguutissatut siunnersuuteqarput:  

 

”Kalaallit Nunaanni siunissami eqqartuussiveqarfik pillugu oqallinnerni, piffissami 

aggersumi naammassineqartussami, iliuuseqarnermik tunngaviup aamma iliuuseqartup 

tunngavigineqarnera pillugit apeqqutip ilanngunneqarnissaa, taamaalilluni 

pinerluttulerinermi inatsimmi tunngaviusumik tunngaviit ataatsimut 

nalilersorneqarneranni ilaassammat, pillugu Naalakkersuisut peqquneqarnissaannik 

aalajangiiffigisassatut siunnersuut.” 

 

Naleraq allannguutissatut siunnersuummik imaattumik saqqummiussivoq:  

 

”Pinerluttulerinermik eqqartuussisarnermullu inatsisit kingusinnerpaamik UPA2026-

imut arlaannaanulluunniit attuumassuteqanngitsumik aaqqissuusseqqittoqarnissaannut 

Naalakkersuisut peqquneqarnissaannik inatsisartut aalajangiiffigisassaattut 

siunnersuut. Siunissami eqqartuussiveqariaatsip aaqqissuusseqqittoqarnissaanut 

pineqaatissiissutinut sinaakkutit ersarissumik ammasumillu periuseqarnissaat, 

eqqugaasut inoqarfiit minnerni pisinnaatitaaffiisa nukittorsarnissaat, taavalu kalaallit 

eqqortumik eqqartuusseriaaseqarnerup misiginissaasa inuiaqatigiillu 

aaqqissugaanerannut tarrarsorfigineqarnissaat qulakkeerneqassaaq.” 

 

Taamaattumik siunnersuut ataatsimiititaliamit suliarineqartussanngorlugu innersuunneqarpoq.  

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq.  

 

Siunnersuutip piviusunngortinneqarnerani aningaasaqarnikkut kingunerisassat siunnersuummi 

nalunaarneqartut ataatsimiititaliamit maluginiarneqarpoq, taamaalilluni Namminersorlutik 

Oqartussat piareersaataasumik sulinerat AC-tut atorfillip 500.000 kr.-inik naleqartumik ukiumi 

ataatsimi sulisorineratigut ingerlanneqarsinnaalluni. 

 

Eqqartuussiveqarnermut tunngatillugu aningaasaqarnikkut erseqqinnerusumik kingunerisassat 

naalagaaffimmit akilerneqartussaassapput, tassa suliassaqarfik suli tiguneqanngimmat. 

Siunnersuuteqartup tamanna erseqqinnerusumik nalilersinnaasimanngilaa.   

 

 

Ataatsimiititaliap siunnersuummut oqaaseqaatai 

Siunnersuut siullermeerinninnermi ilaannit taperserneqarlunilu allanit taperserneqanngitsoq 

ataatsimiititaliamit maluginiarneqarpoq.  

 

Kiisalu pineqaatissiissutissap eqqartuussivinnit aalajangersarneqarnerani pinerluut 

pinerluttorlu eqqartuussiveqarnermi maanna naligiissinneqarnerat ataatsimiititaliamit aamma 

maluginiarneqarpoq. Allatut oqaatigalugu pinerluutigineqartoq pinerluuteqartullu 

inuiaqatigiinnut ilaalerseqqinnissaanut periarfissaq eqqartuussissut isumaliutigisaannut 

ilaatinneqassapput. 

 

Tamatuma saniatigut naligiimmik pinnittarnermik tunngavik nunatsinni aamma 

tunngaviusumik tunngavigineqarpoq. Tamatuma kingunerisaanik pinerluutit imminnut 

assingusut pillugit suliat ingerlanneqartarneranni periuseq taanna eqqartuussivinnit 

aallaavigineqassaaq, periuserlu taanna sanioqqunneqarpat pissutsit 

kinaassusersiornertaqanngitsut attuumassuteqartullu aallaavigineqassapput.   

 

Taamaattumik eqqartuussiviit pineqaatissiissutit sivisussusissaannik aalajangersaanerminni 

tunngavissat taakku marluk tamaasa isiginiartassagaat ataatsimiititaliaq isumaqarpoq. Taanna 

malillugu suliani immikkoortuni marlunni ikiaroornartunik tuniniaasut tunuliaqutaat inummik 

aningaasanik akiitsoqartumik toqutsippat suliani taakkunani pineqartuni marlunni aallaavittut 

isigalugu assigiimmik pineqaatissiisoqartariaqarpoq. Suliamili anaanaasoq angummik 

meeqqaminik pinngitsaaliilluni atoqateqarsimasumik toqutsippat aallaavittut isigalugu 

ikiaroornartulerinermik suliat marluk pineqartut assinginik pineqaatissinneqartariaqarani. 

Ataatsimiititaliamit oqaatigineqassaaq eqqartuussiviit eqqartuussutinik aalajangiisarnerminni 

piviusunik tunngaveqarlutillu kinaassusertannginnerat ataatsimiititaliamit 

tatigineqarluinnarmat. 

 

Siunissami eqqartuussiveqarnissarput pillugu Naalakkersuisut maanna oqaluuserinnillutik 

maanna suliaat ataatsimiititaliamit aamma maluginiarneqarput. 

 

Ataatsimiititaliamit naggasiullugu oqaatigineqassaaq Naleqqap allannguutissatut siunnersuutaa 

siunnersuutaaqqaartumit aallaanerujussuusoq, soorluttaaq allannguutissatut siunnersuutip 

piviusunngortinneqarnissaanut piffissaliussaq allannguutissatut siunnersuutip annertussusianut 

sanilliullugu sivikissorinartoq. 

 

 

Ataatsimiititaliap inassuteqaatai 

• Ataatsimiititaliap isumaqatigiittup Naalakkersuisut allannguutissatut siunnersuutaat 

akuerineqassasoq aammalu siunnersuutaaqqaartoq kiisalu Naleqqap 

allannguutissatut siunnersuutaa itigartinneqassasut inassutigaa. 

• Inuiaqatigiinni ineriartorneq annertunerusumik ersersinniarlugu 

eqqartuussiveqarneq pillugu oqaluuserinninnissat iluarsaaqqinnissallu siunissami 

ingerlanneqalersaartut pingaaruteqarluinnartutut ataatsimiititaliamit isigineqarput. 

Tamanna tunngavigalugu ataatsimiititaliaq kaammattuummik imaattumik 

saqqummiussivoq: “Eqqartuussiveqarnermik iluarsaaqqinnissamut 

eqqarsaatigineqartumut piffissamut atorneqartussatut missingikkamut 

pilersaarummik sapinngisamik piaarnerpaamik saqqummiusseqqullugit 

Naalakkersuisut ataatsimiititaliamit isumaqatigiittumit sakkortunerpaamik 

kaammattorneqarput. Piffissamut pilersaarutip ilaatigut imarisariaqarpai 

iluarsaaqqinnermi alloriarnerit ataasiakkaat kiisalu taakkununnga piffissalersuutit 

nalunaarneqarnerat.” 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

 

Aqqalu C. Jerimiassen 

Siulittaasoq 

 

 

 

 

 

 

 

 

 

Kuno Fencker 

Siulittaasup tullia 

 

 

 

Pipaluk Olsen 

   

 

 

 

 

 

 

Iddimanngiiu Bianco 

